
তীক্ষ্ণ অস্ত্রাঘাতে, রক্তে ভাসিতেছে তনু।

কমনীয় কলেবর, অনুপম শোভা,

ধরেছ কি সখি দৈত্যকুল বিনাশিতে?—

ধরেছ মৃণাল দণ্ড, ভাঙ্গিতে আমরি

পাষাণ! সামান্য বীর, নহে চণ্ড মুণ্ড।

প্রভাব আপনি, দৈত্যকুলে অবতীর্ণ

যেন দুই ভাগে। দেখ তেজরশ্মি যেন

বাহিরিছে দোঁহাকার লোমকূপ দিয়া।

সাধে কি ত্রিদিববাসী অমর যাহারা

মানিয়াছে পরাভব? দিয়াছে ছাড়িয়া

সুখের সদন নিজ ত্রিদশ আলয়?

ত্যেজ হররমে, হেন মনলোভা রূপ।

ধর উগ্রচণ্ডা মূর্ত্তি; কাট লৌহ ধারে

লৌহ। কোমল বাহুর বলে মরিবে না

কভু বিক্রম কেশরী বীর চণ্ড মুণ্ড।

যাই আমি ইন্দ্রালয়ে, পাঠাইগে তবে

ইন্দ্রে দেবগণ সহ, তোমার সহায়ে।

সকলের চেষ্টা বলে অবশ্য মরিবে

রণে, শক্তির আধার ভাই দুই জন।

একাকিনী তুমি কেন সহ হেন ক্লেশ।”

"যাও তুমি তবে পদ্মে, (কহিলা অম্বিকা)

পাঠাওগে দেব রাজে দেবগণ সহ;

